
GOUVÈNÈ HOCHUL ANONSE FINISMAN RENOVASYON 22 MILYON DOLA A NAN 
ESTAD DIETZ LA KÒM YON PATI NAN INISYATIV REVITALIZASYON ANBA LAVIL 

KINGSTON LAN  
  

Pwojè amelyorasyon Estad Dietz la te lanse avèk 2.5 milyon dola nan Inisyativ 
Revitalizasyon Anba Lavil Eta a  

  
Amelyorasyon yo gen ladan renovasyon tribin enteryè ak ekstèn, nouvo pist ak 

teren an gazon, zòn pakin ki pi vèt ak pi aksesib, nouvo zòn konsesyon ak twalèt, 
nouvo tablo afichaj ak ekleraj estad LED  

  
W ap jwenn foto anvan ak apre pwojè a disponib isit la a  

  
  
Gouvènè Kathy Hochul te anonse jodi a finisman renovasyon Estad Memoryal Robert 
H. Dietz (Robert H. Dietz Memorial Stadium) nan vil Kingston kòm yon pati nan kad 
Inisyativ Revitalizasyon Anba Lavil (Downtown Revitalization Initiative, DRI) la. Pwojè 
22 milyon dola a, ki te lanse avèk 2.5 milyon dola ki soti nan prim Inisyativ 
Revitalizasyon Anba Lavil Kingston lan, te gen ladan renovasyon tribin enteryè ak 
ekstèn ak vestiyè ak enstalasyon atletik amelyore, nouvo pis ak teren an gazon, zòn 
pakin ki pi vèt ak ki pi aksesib, nouvo zòn konsesyon ak twalèt, yon nouvo tablo afichaj 
ak ekleraj estad LED.  
  
"Revitalizasyon Estad Dietz la make yon nouvo epòk pou Vil Kingston – kote 
enstalasyon atletik dènye kri yo rankontre fyète kominotè a ak opòtinite rejyonal la", 
Gouvènè Hochul te deklare. "Atravè Inisyativ Revitalizasyon Anba Lavil nou an, nou 
transfòme espas istorik sa a an yon sant modèn pou espò, lwazi ak rasanbleman piblik, 
tout pandan n ap prezève eritaj li epi ranfòse aksesibilite, dirabilite ak vitalite ekonomik 
pou jenerasyon k ap vini yo."  
  
Estad Dietz la se yon enstalasyon 2,000 plas avèk yon teren deyò ak yon pist ki se yon 
gwo lokal pou espò òganize alafwa lokalman ak rejyonalman. Yo itilize estad la chak jou 
pou atlèt Kingston City School yo pou pratik ak konpetisyon. Estad la se lakay Kingston 
Stockade Football Club, yon ekip foutbòl semi-pwofesyonèl, epi li òganize plizyè 
konpetisyon rejyonal ak nan tout eta a chak ane, tankou Fanfa Otòn Konferans Fanfa 
Eta Nouyòk la. Lakou estad la, pisin nan, teren baskètbòl la ak pist la popilè pou 
itilizasyon lwazi pa piblik la.  

Pwojè renovasyon Estad Dietz la te fè pati yon restorasyon konplè an plizyè faz nan pi 
gwo konplèks la, ki te gen ladan Pwojè Amelyorasyon Pisin Andretta a ki te kòmanse 
nan prentan 2020 epi ki te fini an 2023. Amelyorasyon yo te gen ladan yon nouvo twati 
ak reparasyon masonri nan kay pisin lan, reparasyon revètman pisin lan, yon nouvo 
ponp ak filtè, epi yon patojwa.  
  
Amelyorasyon nan Estad Dietz la te gen ladan yo:  
  

• Renovasyon ekstèn tribin nan, ki gen ladan amelyorasyon aksè, yon tinèl aksè 
45.7 mèt (50 yad) pou ale nan vestiyè yo, nouvo ban, ak amelyorasyon nan tribin 
pou laprès la.  

• Renovasyon enteryè tribin nan, ki gen ladan amelyorasyon twalèt yo, nouvo 
vestiyè, nouvo sèvis mekanik/elektrik, biwo antrenè yo, sal fòmasyon an, ak 
amelyorasyon enstalasyon estokaj yo.  

• Nouvo sifas pist, nouvo teren an gazon, ak nouvo ekleraj estad LED  

• Nouvo tablo afichaj ak difizyon sou gwo ekran  
• Tout nouvo sèvis piblik anba tè: dlo, egou, lapli, elektrisite ak kominikasyon  

• Retire ansyen bilding konsesyon an ak bilding administrasyon an epi konstwi yon 
nouvo paviyon deyò 30.5 mèt x 11 mèt (100' x 36') ak koneksyon pou kamyon 
restoran, yon estand konsesyon, ak yon vestiyè pou abit  

• Zòn konsesyon bò vizitè yo ak de twalèt  
• Yon espas pratik an gazon elaji ak yon bilding pou estoke ekipman atletiz  

• Nouvo antre tribin tikè sekirize  

• Pakin pou bis nan antre estad la, nouvo pakin ak enfrastrikti vèt  
• Amelyorasyon bouk aksè ak twotwa otou estad la  
• Aksè/sòti de sans pou rive Hurley Avenue ansanm ak Joys Lane  

• Teren baskètbòl ki relokalize ak ban ak ekleraj  
• Aksè/soti pyeton pou mache nan Joys Lane toupre Sant Lanati Forsyth la  
• Nouvo kloti perimèt estad la  

• Wi-Fi ak kamera sekirite amelyore  
• Peyizaj, ki gen ladan plis pase 120 nouvo pyebwa  

  
Sekretè Deta Walter T. Mosley, te deklare, "Estad Dietz la se yon gwo avantaj pou Vil 
Kingston, epi nou fyè pou selebre reyouvèti ofisyèl li apre anpil renovasyon ak 
amelyorasyon. Sa a se plis pase yon senp estad, se yon sant katye kote fanmi yo 
rasanble, elèv yo grandi epi rezidan yo montre fyète kominotè. Felisitasyon pou Vil 
Kingston pou efò kontinyèl yo pou kreye yon vil ki pi vibran e ki pi pwospè!"  
  
Direktè Egzekitif Jeneral ak Komisè Empire State Development lan, Hope Knight, 
te deklare, "Pwojè tankou sa a nan kè efò redevlopman kominote nou an epi li 
ankouraje nouvo envestisman ki sipòte kwasans ekonomik rejyonal la. Estad Dietz la se 
yon moniman enpòtan nan Kingston, epi amelyorasyon ki rive posib gras ak Inisyativ 
Revitalizasyon Anba Lavil la ap asire ke li kontinye akeyi fanatik ak atlèt pou plizyè 
jenerasyon k ap vini yo."  
  



Komisè Enterim Depatman Konsèvasyon Anviwònman (Department of 
Environmental Conservation, DEC) Eta Nouyòk Amanda Lefton, te deklare, "Lè vil 
'entelijan pou klima' tankou Kingston priyorize amelyorasyon enfrastrikti vèt ak solisyon 
dirab, tankou sa yo nan Dietz Stadium, tout kominote a benefisye. DEC fyè pou l 
asosye avèk Depatman Deta a (Department of State, DOS) ansanm ak lòt ajans eta 
parèy nou yo pou sipòte pwojè renovasyon enteresan sa a epi kontribye nan efò 
kontinyèl vil Kingston pou amelyore rezistans ak kalite lavi tout moun ki rele kominote 
sa a lakay yo."  
  
Prezidan ak Direktè Egzekitif Jeneral Kòporasyon Etablisman Anviwònmantal 
(Environmental Facilities Corporation, EFC) la, Maureen A. Coleman, te deklare, 
"Transfòmasyon Estad Dietz la se yon egzanp pwisan sou kijan envestisman estratejik 
nan enfrastrikti vèt ka revitalize espas kominotè yo tout pandan y ap pwoteje 
anviwònman nou an. EFC fyè pou sipòte pwojè tankou sa a ki non sèlman amelyore 
ekipman piblik yo, men tou ki fè pwogrè nan objektif rezistans ak dirabilite Eta Nouyòk 
la atravè yon jesyon dlo ki pi pwòp ak yon pi bon aksè."  
  
Reprezantan Pat Ryan te deklare, "Mwen te fè anpil efò pou pwojè sa a, alafwa 
antanke Egzekitif Konte a ak antanke manm Kongrè a – Mwen fyè anpil pou m anonse 
renovasyon yo fini! Sa a se yon viktwa pou tout kominote Kingston nou an – soti nan 
elèv atlèt yo ki pral itilize nouvo enstalasyon premye klas yo, rive nan fanmi yo ak manm 
kominote a ki pral jwi espas la. Mwen pa ka tann pou m vizite Theo ak Cam byento!"  
  
Senatè Eta, Michelle Hinchey, te deklare, "Dietz Stadium se yon moniman enpòtan 
nan Kingston e se yon poto mitan nan lavi kominote nou an, kote plizyè jenerasyon 
reyini ansanm pou fè konpetisyon, selebre, epi jwenn yon plas nan premye ranje pou 
gade Stockade FC semi-pwofesyonèl nou an fè nou fyè. Nou te fè gwo envestisman eta 
nan revitalizasyon Dietz, epi mwen fyè dèske mwen te fè pati efò sa a. Renovasyon sa 
yo pral ede Dietz kontinye nan 100 pwochen ane li yo, epi li te enkwayab pou wè enpak 
pozitif la sou fanmi lokal yo, atlèt yo, ak distri biznis nou an depi ouvèti li a."  
  
Egzekitif Konte Ulster, Jen Metzger, te deklare, "Estad Dietz la se yon resous 
kominotè ke plizyè jenerasyon rezidan te itilize pou aktivite lwazi kominotè, pratik ak 
konpetisyon atletik lekòl, gradyasyon, ak evènman espesyal, e pi resamman, kòm teren 
adomisil pwòp ekip foutbòl semi-pwofesyonèl Kingston lan, Kingston Stockade FC. 
Amelyorasyon yo nan estad la espektakilè e y ap benefisye kominote a pou plizyè 
jenerasyon k ap vini yo. Mwen vle remèsye Depatman Deta a pou prim Inisyativ 
Revitalizasyon Anba Lavil la, ki te bay finansman pou lanse pwojè sa a, epi mwen vle 
eksprime rekonesans mwen anvè Majistra Noble, Konsèy Komen an, ak Distri Lekòl Vil 
Kingston lan pou vizyon yo, lidèchip yo, ak angajman yo nan reyalize pwojè sa a. Mwen 
pa ka tann pou m wè Kingston Stockade jwe sou nouvo teren an!"  
  
Majistra Vil Kingston, Steven T. Noble, te deklare, "Mwen vle remèsye Gouvènè a ak 
Depatman Deta a paske yo te wè vizyon nou pou Rejyon Nò Kingston, yo te kwè nan 
kominote nou an, epi yo te bay finansman atravè pwogram DRI a ki te lanse gwo pwojè 
renovasyon sa a nan Estad Dietz nou renmen anpil la. Avèk amelyorasyon dènye kri yo, 



konplèks sa a pral kapab kounye a òganize konpetisyon espòtif rejyonal ak evènman 
nan gwo echèl, ke nou konnen pral yon benediksyon pou Distri Biznis Stockade nou an 
ak odela. Nou kontan anpil dèske Eta a ban nou yon gwo sipò epi nou fyè dèske nou 
akeyi piblik la nan nouvo estad Memoryal Robert H. Dietz ki amelyore a jodi a."  
  
Sirentandan Distri Lekòl Vil Kingston (Kingston City School District, KCSD) lan, 
Doktè Paul J. Padalino, te deklare, "Nou vrèman rekonesan anvè Eta Nouyòk pou 
sipò finansye li te bay pou konplete renovasyon nouvo Estad Dietz ki amelyore a. Estad 
sa a se yon gwo avantaj pou alafwa KCSD ak Vil Kingston. Elèv KCSD yo deja byen 
sèvi ak estad la epi n ap tann ak enpasyans pou nou kreye plis moman memorab isit la. 
Pwojè sa a se yon egzanp koperasyon efikas ant Eta a, Vil la ak Distri Lekòl la. Nou 
rekonesan dèske nou te travay an kolaborasyon avèk gouvènman eta nou an ak 
gouvènman lokal yo pou fè rèv sa a tounen yon reyalite."  
  
Yo te nonmen Vil Kingston gayan Inisyativ Revitalizasyon Anba Lavil (DRI) Mid-Hudson 
lan nan Dezyèm faz la. Estad Dietz la ak pi gwo konplèks la, ki gen ladan l pisin 
Andretta a, te resevwa 2.5 milyon dola nan men DRI a, ansanm ak sibvansyon pou 
amelyorasyon enfrastrikti vèt nan men Depatman Konsèvasyon Anviwònmantal ak 
Kòporasyon Etablisman Anviwònmantal Eta Nouyòk. Anplis Estad Dietz la, lòt pwojè ki 
resevwa finansman DRI yo enkli 2.38 milyon dola pou amelyorasyon transpò nan Distri 
Stockade la; 473,000 dola pou kreye espas ouvè nan Frog Alley; 3.8 milyon dola pou 
entegre amelyorasyon piblik nan Pwojè Devlopman pou Itilizasyon Miks pou rezidan 
Kingston lan; ak 600,000 dola pou yon Pwogram Ti Sibvansyon pou sipòte pi piti pwojè 
nan Distri Biznis Stockade Vil la.  
  
Inisyativ Revitalizasyon Anba Lavil 
Inisyativ Revitalizasyon Anba Lavil la te lanse an 2016 pou akselere epi elaji 
revitalizasyon anba lavil yo ak katye yo nan tout dis rejyon eta a pou sèvi kòm sant 
aktivite epi katalizè pou envestisman. DRI, ke Depatman Eta a avèk asistans Empire 
State Development, Biwo Renouvèlman Kay ak Kominote ak NYSERDA dirije, 
reprezante yon estrateji san parèy ak inovatè "planifye-answit-aji" ki mete ansanm 
planifikasyon estratejik avèk egzekisyon imedyat ak mennen nan anba lavil konpak, 
adapte pou mache ki se engredyan kle nan ede Eta Nouyòk rebati ekonomi li apre 
enpak pandemi COVID-19 la, epitou nan reyalize objektif odasye Eta a nan zafè klima 
gras a pwomosyon itilizasyon transpò piblik ak rediksyon depandans sou machin prive. 
Atravè uit faz yo, DRI a deja bay yon total 900 milyon dola bay 89 kominote atravè chak 
rejyon nan Eta a.  

